
UKA 2023/112 

18/10-2023 

Bjørk Lange Olsen 

0,25 literi tikillugu imaqarsinnaasumut imeruersaatit puuinut akitsuut (Akitsuutit normuat 034) aammalu 

0,25 literi sinnerlugu imaqarsinnaasumut imersuersaatit puuinut akitsuut (Akitsuutit normuat 035), §1 

imm.1, nr.6-mi litra a aamma litra b allassimasut peerneqarsinnaaqqullugit Inatsisartut Inatsisaannut 

nr.17 22. November 2011-meersumut allannguutissatut siunnersuummik saqqummiussinissamut 

Naalakkersuisut peqquneqarnissaat pillugu Inatsisartunut aalajangiiffigisassatut siunnersuut. 

(Inatsisartunut Ilaasortaq Jens-Frederik Nielsen, Demokraatit) 

(Siullermeerneqarnera) 

 

Qujanaq Demokraatit Inatsisartunut ilaasortaatitaannut Jens-Frederik Nielsen-imut siunnersuummut 

pitsaasumut, maani nunatsinnui inunnut tamarluinnarnut annertunerusumik pisissutissaqarnerulernermik 

kinguneqartussamik siunnersuutaanut. 

 

Tamattami eqqaamajunnarsivarput 2019-imi akerliussutsimik takutitsinerpassuit, innuttaasut 

naammagittaaliorlutik akitsuutinik qaffaanernut. Pingaartumik sukkunut akitsuut kamassutigineqarluni. 

Akerliussutsimik takutitsinerit Inuit Ataqatigiinni politikkerinit nuimasunit sakkortuumik 

tapersersorneqarlutik. Assersuutigalugu Inuit Ataqatigiit siulittaasuat Facebookkikkut ima ilanngussivoq. 

(Issuaavunga): 

”Tusaavatsigit killissaalu tikillugu ilungersoqatigissavatsigit. Aqagu aningaasanut inatsit sammilerutsigu 

takussavarput naalakkersuisooqatigiit tapertaallu aamma tusaasimanersut.  

Najuuttorpassuit killiliinerat paasilluarparput. Qulangiilluni inuillu kaasarfiiniit aalleqattaarluni aqutsineq, 

tassa naammaleqaaq.  

// 

Vi er med jer og vil kæmpe med og for jer. Lad os se i morgen om koalitionen og deres støtteparti også lytter 

til jer ved behandlingen af Finansloven.  

Vi forstår de mange deltageres budskab, at nu er det nok med landets ledelse og at hente penge fra 

borgernes lommer.” 

 

Inuit Ataqatigiit siulittaasuat, taassuminnga allattoq, ullumikkut Naalakkersuisuni Siulittaasuuvoq. Taamatut 

atorfeqarnermini akitsuutinik qaffaanerit ataasiinnarluunniit utertissimanngilai, taamani akerliussutsimik 

takutitsissutaasut. Arlalippassuit tamanna pakatsissutigisimassavaat. Eqqortormi unaammat, akitsuutit uani 

qinersivimmi appartinneqartut tassaammata neqinut akitsuutit, taakkulu Naalakkersuisut 

siunnersuuteqarnerat tunngvigalugu appartinneqanngillat, Demokraatilli siunnersuuteqarnerannik 

tunngaveqarlutik. 

 

Uagullu Demokraatini suli isumaqarpugut, suli akitsuuteqartoq, peerneqartariaqartunik sineriammi 

tamarmi ilaqutariinnut pisissutaasinnaasoq qulakkeerniarlugu. Una siunnersuut Demokraatit Inatsisartunut 

ilaasortaatitaannit Jens-Frederik Nielsen-imit maani nunatsinni inunnit amerlanerpaanit atorneqartartut 

puuinut akitsuutip peerneqarneranik kinguneqassaaq. 

 

Siunnersuut aamma pitsaaqutitaqarportaaq, tassami puukunut nalunaarut nutaap atuutilerneratigut 

aammalu Nuup Imeq-p matuneratigut pisariaarutissammat pisiassanik atuinermi aningaasatigut 

isertitsiniaaneq qulakkeerniarlugu, kalaallit nunaanni puiaasanik puukunik utertitsisarnermut 

aaqqissuussami. 

 

Siunnersuutip akuerineqarnissaa innersuussutigalugu Aningaasaqarnermut- aamma Akileraartarnermullu 

ataatsimiititaliami suliareqqinneqarnissaa innersuussutigaarput. 


